Коми Республикаса Юралысь Вячеслав Гайзер тшӧктіс ӧніяӧдны призывнӧй кампания нуӧдӧм дорӧ дасьтысян механизм

«Шӧр уджсӧ призывникъяскӧд колӧ нуӧдны оз сӧмын кампания мунан кадколаст дырйи, но и пыр кадся - во гӧгӧрся уджын. Сёрниыс мунӧ оз сӧмын медицина туйвизь йылысь, кытчӧ пырӧ том йӧзлысь дзоньвидзалун бӧрся видзӧдӧм, профилактическӧй мероприятиеяс нуӧдӧм, а сідзжӧ и призывникъяслысь списокъяс прӧверитан  удж котыртӧм», - тӧдчӧдіс Вячеслав Гайзер Ухта карын республиканскӧй призывнӧй комиссиялӧн заседание дырйи.

«2012 вося призывнӧй кампания заводитчигӧн ми сёрнитчим сы йылысь, медым нуӧдны призывнӧй комиссиялысь ӧти заседание сійӧ муниципалитетын, кӧні призывайтчан серпасыс абу ёна бур. Кыдзи вӧлі тӧлысь сайын, сідзи коли и ӧні — татшӧм мутасъяс лыдӧ пырӧны Ухта да Воркута каръяс. Такӧд ӧттшӧтш медсьӧкыдӧн кольӧ кык туйвизь серти удж. Медводдзаыс —  армияысь пышъялысьяскӧд удж да найӧс корсьӧм, татшӧм том йӧз лыдӧ пырӧны и найӧ, кодъяслы уна сикас помка вӧсна дыр кад чӧж эз вермыны сетны повесткаяссӧ. Мӧд сьӧкыдлуныс — призывникъясӧс призывайтчанінъясын медицина боксянь висьӧмъяс видлалӧмлӧн ногтуй. Медводдза тӧлысьӧ Емваын республиканскӧй сборнӧй пунктысь бӧр воисны кымынкӧ дас морт. Тайӧ корӧ мӧвпыштны сы йылысь, кыдзи уджалісны меставывса комиссияяс, кыдзи нуӧдісны дзоньвидзалун прӧверитӧмсӧ? Колӧ пасйыны, мый унджык призывникыс, кодӧс бергӧдӧны медицина петкӧдласъяс боксянь республиканскӧй призывнӧй пунктысь, Воркутаын, Ухтаын да Сыктывкарын олысьяс», - тӧдчӧдіс Коми Республикаса Юралысь.

Вячеслав Гайзер тшӧктіс Коми Республикаса йӧзлысь дзоньвидзалун видзан министерстволы военнӧй комиссариаткӧд да муниципалитетъяслӧн администрацияяскӧд ӧтув  2013 вося тӧвшӧр тӧлысьлӧн коймӧд декада кежлӧ сетны призывнӧй арлыда том йӧзкӧд врачебнӧй комиссияяслысь удж бурмӧдӧм могысь  вӧзйӧмъяс: «Дзоньвидзалунсӧ колӧ видлавны  паськыда сы могысь, медым сэтшӧм том зонъяс, кодъяслӧн  дзоньвидзалун серти збыльысь эмӧсь служитӧмын лӧсявтӧмъяс,  оз позь ыстыны армияӧ. Но дас квайт арӧсын кӧ медицина боксянь том зонка лыддьыссьӧ дзоньвидзаӧн, а дас кӧкъямыс арӧс кежлӧ сылӧн кыськӧ сюрӧны висьӧмъяс, мыйяс серти оз позь мунны армияӧ, но такӧд ӧттшӧтш  ми аддзам, мый спортзалъяслӧн  да сэтчӧ ветлысьяслӧн лыдыс содӧ, сідзкӧ, кодкӧ кодӧскӧ ылӧдлӧ». 

Коми Республикаса Юралысь сідзжӧ тшӧктіс военкоматъяслы каръяслӧн да районъяслӧн администрацияяскӧд ӧтув нуӧдны призывникъяслӧн списокъяс  серти  инвентаризация.  «Эм юӧр сэтшӧм призывникъяс йылысь, кодъясӧс  военкоматъяслӧн списокъясын пасйӧмаӧсь косялӧм керкаясын либӧ тупкӧм посёлокъясын олысьясӧн. Колӧ нуӧдны тайӧ уджсӧ локтан во заводитчӧмсянь, оз ков кольны сійӧс 2013 вося йирым-ӧшым тӧлысьяс вылӧ», - юӧртіс В. Гайзер.

Тайӧ да мукӧд юалӧм пыртасны Республиканскӧй призывнӧй комиссиялӧн кывкӧрталана заседание вылӧ, коді мунас 2013 вося тӧвшӧр тӧлысьӧ.

*** Призывнӧй кампаниялӧн медводдза тӧлысся кывкӧртӧдъяс серти Коми Республикаысь служитны босьтӧма 1611 призывникӧс, мый артмӧдӧ урчитӧм заданиелысь 44,6 %. Коми Республикалӧн 2012 во вылӧ норма — 3610 морт.

Повесткаяс пӧлучиттӧм призывникъяс да службаысь пышъялысьяс пӧвстысь унджыкыс олӧны Сыктывкарын, Ухтаын да Воркутаын. Такӧд ӧттшӧтш эмӧсь и муниципалитетъяс (шуам, Княжпогост район), кӧні, мӧдарӧ, абуӧсь призывникъяс, кодъяслы эз юӧртны либӧ кодъясӧс эз аддзыны повестка сетӧм могысь.

